
Sanzberro kontseilaria Reyno Gourmet standean egon da, Madrid Fusion gastronomia azokan
Galdioko Sierra de Loquiz jatetxeko Sergio Bastard sukaldaria finalista izan da sukaldari berrien lehiaketan
2010eko urtarrilak 26, asteartea.  Landa Garapen eta Ingurumen kontseilaria, Begoña Sanzberro Iturriria, Reyno Gourmet markak Madrid Fusion nazioarteko gastronomia lehiaketan daukan standean izan da gaur. Lehiaketa Madrilgo Udalaren Biltzar Jauregian ari dira ospatzen; atzo hasi zen eta bihar amaituko da. 
Reyno Gourmet standean Nafarroako Olioa jatorri deitura duten zazpi olio errotetako olioak dastatu daitezke, hasi berri den kanpainakoak. Olio errotak dira La Casa del Aceite, La Maja, Abbae de Queiles, Mendia, Artajo, Dantza eta Olivar de la Ribera. Halaber, Nafarroako Ardoa jatorri deiturako eta Otazu upategiko ardoak probatu daitezke. 
Orobat, Ogitartekoen Lehiaketa egingo dute, zazpigarren aldiz, eta lehiaketa hori Berlys enpresak babestuko du. Berlys enpresak aurrez erre eta izoztutako ogi, opil eta pastelak egiten eta merkaturatzen ditu. Izan ere, ogitartekoak Berlys enpresako Restauracion Gourmet erako ogiekin egingo dituzte. Epaileak kritika gastronomikoko, komunikazioko eta sukaldaritzako profesionalak izango dira. Balioetsiko dituzte orijinaltasuna, osaera, zaporea eta aurkezpena. 
Azokan, gainera, sukaldari berrien saria eman dute eta Galdioko Sierra de Loquiz jatetxeko Sergio Bastard sukaldaria finalista geratu da. Iaz, Bastardek “Campeonato Internacional de Cocina con Aceite de Oliva Virgen Extra” delakoaren zazpigarren edizioa irabazi zuen, Alacanten. Martxoan, gainera, urteko sukaldariaren saria lortzeko lehia egingo du, Alimentaria gastronomia azokan; azoka horretan Landa Garapen eta Ingurumen Departamentuak parte hartuko du. 
Menuak eta dastatzeak Nafarroako produktuekin 
Gaur, arratsaldeko 19.00etan, Madrilgo Castellana pasealekuko El Corte Ingles zentroan, Nafarroako Jatorri Deituraren Kontseilu Arautzaileko buruak, Pilar Garcia-Granerok, establezimenduko ardoaren elkarteko kideentzako dastatzea zuzenduko du, Reyno Gourmetekin batera; ardoaz gain Erronkariko gazta ere emango dute probatzeko. Lehenago, ordea, arratsaldeko 18.00etan, Ortega y Gasset kaleko Lavinia ardo dendan, Kontseilu Arautzaileko gerenteak, Jordi Vidalek, Nafarroako Jatorri Deituraren berri emango die zentroko bezeroen elkarteko kideei.
Aste osoan, gainera, Nafarroako produktuak dastatzeko menua eskainiko dute El Corte Ingles establezimenduetan, leku hauetan: Preciados, Castellana, Princesa, Serrano 47 eta 52, Sanchinarro, Campo de las Naciones eta Pozuelo. Menuak 25 euro balioko du eta jaki hauek emango dituzte dastatzeko: txistorra kroketak; Nafarroako zainzuri konfitatu epelak, tipulatx ozpin-olioarekin eta antzara gibelarekin; ajoarriero tinbala borrajarekin eta patata egosiarekin; Nafarroako arkume saiheskia erromeroarekin eta Nafarroako baratzeko alkatxofa krema eta txipekin; mami kopatxoa panna cotta erara; Nafarroako ardo izotza; eta Erronkariko gazta orriak. Edateko, Kontseilu Arautzaileak baso bat ardo emango du, eta Nafarroako patxaran tragoxka bat ere eskainiko dute. 

Zentro horietan bertan, Gourmet Kluben espazioetan, Reyno Gourmet markako hainbat produktu dastatu ahal izango dituzte: Ronkari etxeko gazta, El Navarrico zainzuri nafarrak, Tuterako La Catedral alkatxofak, Katealde antzara gibela, Baines patxarana eta Chivite ardoa. Asteburuan Hipercor zentro hauetan ere egingo dute hori: San Jose de Valderas, Alcala de Henares, Arroyomolinos, El Bercial eta Arroyosur. Dastatzeetarako ordutegia hau da: astelehenetik ostegunera 18.00etatik 21.00etara, eta ostiralean eta larunbatean 11.30etik 14.30era eta 18.00etatik 21.00etara.

